
Dáruiduhttinpolitihkka

Dáruiduhttinpolitihkka lei politihkka 
mii galggai dahkat sámiid ja suoma 
sisafárrejeddjiid dárrolažžan. 1800-logus 
Eurohpá riikkat digaštalle ja sohpe 
guđe guovlu gulai guđe riikii, ja ásahedje 
riikkarájáid. Riikkaid eiseválddit fertejedje 
digaštallat gokko riikkaráját galge 
mannat. Sivas go ledje nu ollu suoma 
sisafárrejeaddjit ja sámit Finnmárkkus, de 
eiseválddit balle ahte Suopma sáhttá álkit 
fámuin vuollástit Finnmárkku. Dát lea 
maŋŋá ožžon nama: Suoma ballu. 

Eiseválddit fertejedje čoahkkimastit 
ja ságastit dan birra mo eastadit 
Suoma vuollásteames Finnmárkku. 
Sii fertejedje dáruiduhttit sámiid ja 
suoma sisafárrejeddjiid. Jos dáinna 
galggai lihkostuvvat, de fertejedje 
mearridit ođđa lágaid. Lágat 
mearriduvvojedje 1800-logu loahpas 
ja ollu dain lágain doibme gitta 1967 
rádjai. Ođđa lágaid mearrideapmi lea 
politihkka. Dát politihkka oaččui nama: 
Dáruiduhttinpolitihkka. 

Okta láhka logai ahte gonagas ja stáhta 
eaiggáduššá olles Finnmárkku. Nubbi láhka 
fas gilddii oahpaheddjiid hállamis sámegiela 
ja suomagiela ja oahpaheames sámegillii ja 
suomagillii skuvllas. Ii lean šat lohpi sámegillii 
ja suomagillii sárdnidit ipmilbálvalusain. 
Sii geat áigo oastit stáhta eatnamis oasi ja 
álggahit eanadoalu, fertejedje duođaštit 
ahte sii máhtte hállat ja čállit dárogiela. 
Dasa lassin galggai eanagáhppálat oažžut 
dárogielat nama. 

Muhtimin geavai nu ahte dárrolaččat geat 
fárrejedje Finnmárkui, ožžo oastit eatnamiid 
maid sámit ja suoma sisafárrejeaddjit eai 
sáhttán báhpiriiguin duođaštit ahte sii 
geavahedje. Sámit ja suoma sisafárrejeaddjit 
bággejuvvojedje guođđit bivdo- ja 
guolástansajiid maid sii ledje máŋggaid 
buolvvaid geavahan. Eiseválddit liikojedje 
ahte dážat fárregohte Finnmárkui. Sii 
ávžžuhedje ja oalgguhedje sin fárret dohko. 
Sii sáddejedje maid leansmánniid geahččat 
bearrái ahte sin lágat čuvvojuvvojedje nu 
mo galge. 



Oahpaheaddjit, leansmánnit ja báhpat 
ožžo liigebálkká jos fárrejedje ja bargagohte 
Finnmárkkus. 

Dáruiduhttinpolitihkka lihkostuvai bures. 
Ollu sámit ja suoma sisafárrejeaddjit šadde 
duođaid dárrolažžan ja ohppe sihke hállat 
ja čállit dárogiela, ja válde atnui dážaid 
vieruid ja dábiid. Dáruiduhttinpolitihkka 
lihkostuvai nu bures danne go olbmot 
heahpanišgohte ja čiegadišgohte iežaset sámi 
ja suoma duogáža. Sii háliidedje ovttastallat 
daid olbmuiguin geain lei váldi ja stáhtus, ja 
leat nu go sii. Ollugat sin maŋisbohttiin ain 
dálge šiitet ahte sin máttut ledje sámit dahje 
suoma sisafárrejeaddjit.  Dárogielat namat 
ja báikenamat geavahuvvojedje čállosiin ja 
kárttain duođaštan dihte ahte Finnmárku 
gullá Norgii ja ahte dáppe ásset dušše dážat.

Heidi Guttorm Einarsen.

           


